
Lög um opinberar skjalavörslustofnanir, sem væri betur lýsandi heiti á lögum 
um Þjóðskjalasafn og héraðsskjalasöfn en heiti laganna í frumvarpinu, eru 
víðfeðm að gildissviði og mikilvægt að vandað sé til þeirra. Þau þurfa að miða 
að því að auðvelda og styðja við starfsemi opinberra skjalavörslustofnana 
með almannahag og allsherjarreglu að markmiði.

Í öllum atriðum tekur undirritaður undir umsögn sem sett er fram af stjórn 
Félags héraðsskjalavarða og samþykkt af 18 héraðsskjalavörðum um þetta 
lagafrumvarp, enda einn þeirra.

Almennt um frumvarpið
Sumt í þessu frumvarpi er til bóta frá því sem nú er í gildandi lögum, en á 
heildina ber það með sér að þeir sem starfa að skjalavörslu og þurfa að leggja 
lögin til grundvallar í daglegum störfum sínum hafa ekki komið nægilega að 
smíði frumvarpsins. Í þessari umsögn er því ekki hrósað sem er til bóta, þótt 
það eigi það að sönnu skilið, en svo margt þarfnast athugunar annars að 
lengd umsagnarinnar leyfir það ekki. Hætt er við að margt geti farið úrskeiðis 
verði þetta frumvarp samþykkt án verulegra umbóta.
Skjalavörslustofnanirnar sjálfar búa yfir mikilli reynslu af samskiptum við 
fólk sem sinnir skjalavörslu bæði í þjónustu hins opinbera og þá sem hafa 
undir höndum einkaskjalasöfn. Héraðsskjalasöfnin hafa sérstaklega mikla 
reynslu af samskiptum við einkaaðila enda eðli sínu samkvæmt í nánum 
tengslum við nærumhverfi sitt. Á þessu er nauðsynlegt að byggja. Glötun 
skjala er að jafnaði óafturkræft tjón. Lög af þessu tagi verður að setja í samráði 
við fagfólk í skjalavörslu þannig að eyðing skjala verði ekki stjórnlaus af

slysni, og þannig að fagfólki sé auðveldað að hvetja til afhendinga skjalasafna 
og sinna viðtöku þeirra.

Mikilvægt er að fagmennska og fagsiðferði verði eflt innan skjalavörslu- 
stofnana á Íslandi, siðareglur Alþjóða skjalaráðsins eru þar meginatriði, en 
Alþjóða skjalaráðið (ICA International Council on Archives) eru frjáls 
alþjóðasamtök með tengsl við UNESCO. Siðareglurnar voru samþykktar í 
Beijing á alþjóðlegu þingi skjalavarða árið 1996. Jafnframt hefur Alþjóða 
skjalaráðið sett fram staðla um vinnubrögð og verklag við skjalavörslu sem 
gott er að hafa til viðmiðunar hér á landi og héraðsskjalaverðir hafa á 
ráðstefnum sínum fjallað nokkuð um það. Í langri og fróðlegri greinargerð 
með þessu frumvarpi er hvergi á þetta minnst.
Staðall um skjalahald (skjalastjórn) -  ISO 15489 er að vísu nefndur á nafn, en 
hann snýr ekki að nema hluta skjalavörslu og á einkum við skjalavörslu 
fyrirtækja. Er að sönnu gagnlegur, en hrekkur skammt í þessu samhengi. 
Grundvallar eðlismunur er á starfsemi skjalavörslustofnana (skjalasafna) 
miðað við minjasöfn, fræðisöfn, listasöfn og bókasöfn. Sérstök skjalfræði 
(Archivwissenschaft, arkivvidenskab/arkivkundskab) ná til starfsemi 
skjalavörslustofnana, og mikilvægt að hlúð sé að fagmennsku í starfsemi 
skjalasafnanna ekki síður en fagmennsku í hinum söfnunum, á þeirra eigin 
faglegu forsendum.

Skjalavarsla hins opinbera á Íslandi er samtvinnuð stjórnsýslu ríkis og 
sveitarfélaga. Hún er hluti af ábyrgðarsviði forstöðumanna á hver'um stað, en 
færist með tímanum til opinberra skjalavörslustofnana, sem eru 
héraðsskjalasöfn og Þjóðskjalasafn. Opinber skjöl tryggja réttindi og skyldur 
stjórnvalda og borgara. Þau eru birtingarmynd valds, réttar og sögu. 
Skipuleg, fagleg og vönduð skjalavarsla frá því skjöl eru mynduð og þar til og 
á meðan þau eru í langtímavörslu skjalavörslustofnana er ein frumforsendna 
þess að lýðræðislegt, gagnsætt, borgaralegt þjóðfélag fái þrifist. Jafnframt því 
tryggir sá vitnisburður í skjölum sem þau varðveita komandi kynslóðum 
aðgengi að sögu sinni og munu veita tækifæri til rannsókna sem geta byggst á 
safnkostinum, jafnvel rannsókna sem okkur órar ekki fyrir nú. Sem andstæða 
leyndarskjalasafna einveldisríkja eða einræðis- og alræðisríkja, eru hin opnu 
skjalasöfn Þjóðskjalasafn og héraðsskjalasöfnin ein grunnstoða borgaralegs 
lýðræðisþjóðfélags. Starfsemi þeirra hverfist um upplýsingarétt og stjórn- 
sýslurétt en jafnframt persónuverndarrétt.

Skjalavörslustofnanirnar, héraðsskjalasöfn og Þjóðskjalasafn, eiga að hafa með 
höndum eftirlit með daglegu skjalahaldi stjórnvalda, taka skjöl þeirra til 
varðveislu til langframa og veita almenningi aðgengi að þeim skv. lögum.

Skjalavarsla stjórnvalda er stigveldisbundin (hierarkísk), þar sem stjórnvöld 
hafa forstöðumenn sem bera ábyrgð á starfsemi þeirra. Forstöðumenn bera 
jafnframt ábyrgð á skjalavörslu og skjalahaldi stofnana sinna og aðgengi 
stjórnvalda og almennings að skjölunum. Allir sem sinna skjalavörslu 
stjórnvalda starfa við hana í umboði forstöðumanns á hverjum stað. Það gildir 
einnig um skjalaritara og skjalastjóra. Eftirlit og handleiðsla skjalavörslu- 
stofnananna við skjalavörslu stjórnvalda helgast af því að öll skjöl stjórnvalda 
skila sér á endanum í skjalavörslustofnanirnar og vörslu- og aðgengisábyrgð 
forstöðumannanna færist við afhendingu skjalanna yfir á forstöðumann 
skjalavörslustofnunarinnar, þjóðskjalavörð eða héraðsskjalavörð. Hvernig 
skráning og frágangur skjalanna er frá upphafi er skjalavörslustofnununum 
mikilvægt. Lengi býr að fyrstu gerð um aðgengileika, leitarbærni og 
efnislegan aðbúnað skjala.
Þjóðskjalasafn er ríkisstofnun, héraðsskjalasöfn eru stofnanir sveitarfélaga. 
Þau þarfnast samhæfingar og samstarfs og því þarf að skapa vettvang til þess. 
Hugmynd héraðsskjalavarða um Skjalaráð er eina hugmyndin sem fram hefur 
komið um það til þessa.

Menningararf vantar í markmiðsákvæði
Skjalavörslustofnanirnar, Þjóðskjalasafn og héraðsskjalasöfn varðveita menn- 
ingararf íslensku þjóðarinnar. Þetta orð verður að koma fram í markmiðs- 
lýsingu laganna og skiptir máli innanlands og í alþjóðlegu samhengi t.d. 
þegar kemur að því að tryggja öryggi og friðhelgi skjalanna. Í sænsku 
skjalalögunum segir t.d. „Myndigheternas arkiv ar en del av det nationella 
kulturarvet" þ.e. Skjöl stjórnvalda eru hluti af menningararfi þjóðarinnar. Í 
finnsku skjalalögunum segir „Arkivverket har till uppgift att sakerstalla att 
handlingar som hör till várt nationella kulturarv bevaras och ár tillgángliga, 
frámja forskning samt styra, utveckla och undersöka arkivfunktionen." 
Skjalavörslustofnanirnar hafa það markmið að tryggja að skjöl sem tilheyra 
þjóðlegum menningararfi okkar varðveitist og séu aðgengileg, styrkja 
rannsóknir og stjórna skjalavörslunni þróa hana og rannsaka.

Sjálfstæði Alþingis og flutningur Þjóðskjalasafns til Alþingis
Með hliðsjón af sjálfstæði sveitarfélaga er áhugaverð sú nálgun í frumvarpinu 
(11. grein) að sjálfstæði löggjafarvaldsins þ.e. Alþingis leiði til þess að það geti 
ekki verið afhendingarskylt um skjöl sín til Þjóðskjalasafnsins þar sem 
skjalasafnið heyri undir framkvæmdavaldið, þ.e. ráðherra.
Afhendingarskyldu Alþingis til Þjóðskjalasafns má bjarga með því að færa 
Þjóðskjalasafn Íslands undir Alþingi, með því er það jafnframt unnið að 
eftirlitsstofnun með mikilvægum þætti stjórnsýslunnar þ.e. skjalahaldi 
opinberra stofnana er sett við hlið Ríkisendurskoðunar og umboðsmanns

Alþingis. Það er rökrétt afleiðing af því mikilsverða hlutverki sem skjöl gegna 
í opinberri stjórnsýslu, en einnig af nauðsyn þess að taka skjalavörslumálefni 
þar sterkari tökum en verið hefur m.a. í ljósi gagnrýni Rannsóknarnefndar 
Alþingis um aðdraganda og orsakir falls íslensku bankanna 2008 og tengda 
atburði, á skjalahald opinberra stjórnvalda. t.d. um ágalla á skjalavörslu 
Fjármálaeftirlitsins (í 5. bindi skýrslunnar bls. 151-153) eða um gagnrýni á 
upplýsingakerfi fjármálastofnana og lýsing á óeðlilegri meðferð og afgreiðslu 
á „fundargerðum" (í 1. bindi bls. 25).

Samráðsskylda stjórnvalda um skjalahald horfin
Af þessum sökum stendur í 6. grein gildandi laga nr. 66/1985 um 
Þjóðskjalasafn Íslands og héraðsskjalasöfnin:
„Ný skjalavistunarkerfi og skjalageymslur skulu samþykkt af Þjóðskjalasafni 
áður en þau eru tekin í notkun."
Í fyrirliggjandi frumvarpi er þetta ákvæði horfið og ekkert komið í staðinn. 
Grunnkrafa um samráðsskyldu stjórnvalda við skjalavörslustofnanir í 
daglegu skjalahaldi fellur niður með þessu. Það torveldar mjög eftirlit 
skj alavörslustofnan-anna.
Þetta ætti að vera inni í löggjöfinni og nauðsynlegt væri að kveða einnig á um 
að valdmörk og skipurit stjórnvalda eigi að gilda um mörk skjalasafna hins 
opinbera. Annars er hætt við að skjöl og upplýsingar flæði á milli á óskýran 
hátt og vörsluábyrgð verði ekki rakin t.d. ef misbrestur verður á við 
skjalavörsluna, t.d. í formi upplýsingaleka.

Tvískiptur upplýsingaréttur og þrjátíu ár
Starfsemi opinberra skjalasafna hefur verið íþyngt með því að láta tvenn lög 
gilda um upplýsingarétt í landinu með nýlegum upplýsingalögum og 
breytingu um leið á lögum um Þjóðskjalasafn. Um ný skjöl þar til þau verða 
þrítug gilda upplýsingalög. Þegar skjöl verða þrítug gildir upplýsingaréttur 
skv. lögum um Þjóðskjalasafn. Auk þess að vera mjög umhendis, því engin 
skynsamleg rök liggja til þessa, veldur þetta því að lög um opinber skjalasöfn 
skv. þessu frumvarpi eru orðin úr hófi löng. Áður giltu upplýsingalög 
einfaldlega um aðgengi að öllum opinberum skjölum óháð aldri.

Fagleg málefni er lúta að starfsemi skjalasafnanna hverfa með þessu í 
skuggann af upplýsingarétti sem ætti að skilgreina í sérstökum lögum.

Að stöðugt sé miðað við þrjátíu ár í lagafrumvarpinu er hvergi skýrt, en 
virðist upphaflega byggt á 6. grein gildandi laga nr. 66/1985 um Þjóðskjalasafn 
Íslands sem er jafnaðarlegur lokafrestur um afhendingu skjala skilaskyldra. Í 
skýringum við frumvarp til þeirra laga má sjá ástæðuna, þáverandi

húsnæðisskortur Þjóðskjalasafns. Annars hefði verið miðað við 20 ár. Það 
væri og hæfilegra almennt viðmið í byrjun 12. greinar frumvarpsins.

Grisjun - stjórnarnefnd úr stjórnvaldi í ráðgjöf -  skjalaráð
Stjórnarnefnd Þjóðskjalasafnsins sem skv. gildandi lögum hefur með höndum 
meðferð förgunar skjala þ.e. grisjunarmála er í frumvarpinu gerð að ráðgjafar- 
nefnd og stjórnvaldshlutverk hennar fært til eins manns, þjóðskjalavarðar. 
Grisjunarákvarðanir geta haft áhrif á upplýsingarétt og allskyns réttindi sem 
upplýsingaréttur tryggir t.d. mannréttindi. Það er óskynsamlegt að leggja slíkt 
á einn mann. Ennfremur er mikilvægt að grisjunarákvarðanir, hvort heldur í 
einstökum málum eða sem reglur, fái opinbera meðferð þannig að kostur 
gefist á að veita umsögn og andmæla áður en skjölum er fargað og fyrir liggi 
hverju hafi verið fargað.
Grundvallaratriði þegar hugað er að förgun skjala er að stjórnvöld mynda 
skjöl af málefnalegum ástæðum. Stjórnvöld ættu ekki að mynda skjöl nema af 
málefnalegum ástæðum til að rækja lögbundið hlutverk sitt og e.t.v. er 
nauðsynlegt að kveða á um það sérstaklega í lögum. Ein höfuðástæða til þess 
er ofskráning, of mikil ástæðulaus skjalamyndun, vegna skráningarmöguleika 
sem komið hafa til vegna innkaupa á tölvubúnaði en einnig t.d. óhófleg 
ljósmyndataka á stafrænar myndavélar. Bregðast verður við þessum þrýstingi 
hugbúnaðarfyrirtækja með mótþrýstingi, annars er hætt við að skjalamyndun 
hins opinbera geti farið úr böndunum. Grunnregla verður að vera að skjöl 
opinberra stjórnvalda séu varðveitt. Annað á að vera undantekning. Það er 
ekki á færi skjalavarða einna að taka ákvarðanir umeyðingu þeirra nema á 
grundvelli þekkingar á málefnum þess stjórnvalds sem í hlut á. Háttbundið 
opið kæranlegt ferli í höndum fjölskipaðs stjórnvalds sem gefur úrskurði sína 
út er lykilatriði, að því þurfa að koma hlutaðeigandi stofnanir og skjalaverðir. 
Fyrr á ekki að framkvæma eyðingu skjala.
Hugmyndin um Skjalaráð er lausn á þessum vanda.
Eigi að halda fast við að hafa stjórnarnefnd ættu héraðsskjalaverðir að eiga 
fulltrúa í henni.

Gjaldtökuheimild kann að leiða til eyðingar skjala
Gjaldtökuheimild í 12. grein lagafrumvarpsins vegna varðveislu skjala yngri 
en þrjátíu ára hjá skjalavörslustofnunum er mjög varhugaverð meðan 
Þjóðskjalasafnið og héraðsskjalasöfnin hafa ekki fengið í hendur skjala- 
vistunaráætlanir og ýtarlegar skrár yfir öll skjalasöfn þeirra sem bera 
skilaskyldu. Áður en gripið er til svona aðgerða verður uppsafnaður 
fortíðarvandi að vera úr sögunni. Annars verða óskráð skjöl látin hverfa 
þegjandi og hljóðalaust til þess að komast hjá kostnaði. Engum lögum verður 
yfir það komið því óskráð gömul skjöl eru í stórum stíl úti um allt

stjórnkerfið. Taka verður á þeim vanda, það kostar peninga, þeir peningar 
koma úr sameiginlegum sjóðum landsmanna og fyrir þessum vanda verður 
að sjá í gegnum fjárveitingar til skjalavörslustofnananna eða með stofnun sér- 
staks átakssjóðs. Ekki er hægt að láta eins og allt sé í lagi eftir áratuga 
fjársvelti við opinbera skjalavörslu.
Ríki og sveitarfélög hafa hag af því að stofnanir og embætti þess afhendi 
skjalavörslustofnun skjöl sín yngri en 30 ára t.d. 5-10-20 ára gömul fremur en 
að hafa þau í skrifstofuhúsnæði eða geymsluhúsnæði á víð og dreif. 
Kostnaður við skjalageymsluhúsnæði er um þriðjungur af kostnaði við skrif- 
stofuhúsnæði. Sérstök gjaldtaka skjalavörslustofnana fyrir hýsingu yngri 
skjala en 30 ára letur fremur en hvetur stofnanir til afhendingar þangað.

Að lokum
Frumvarpið þarfnast endurskoðunar. Mætti við það hafa gagn af því sem 
gagnrýnt var og bent á í athugasemdum undirritaðs og héraðsskjalavarðar 
Árnesinga um drög frumvarpsins sem send var mennta- og menningar- 
málaráðuneytinu 7. janúar 2011 og eru margar þeirra enn í fullu gildi. Þær eru 
aðgengilegar á vefsíðu Félags héraðsskjalavarða:

http://www.heradsskjalasafn.is/index.php?option=com content&view=article 
&id=185:droeg-ae-loe gum-um-tj oeskj alasafn-maeta-oanae gju- 
heraesskjalavarea&catid=77:frettir&Itemid=100

Virðingarfyllst

